
Ụmị
Nchọcha a tụchara aha nnọchị n’usoro mmado echiche aha aka n’olu Ẹzaa site n’izipụta aha aka ndị e sitere n’aha nnọchi wube. Nchọpụta e nwetara na-egosi na ọ bụ naanị aha mmadụ na aha ebe bụ aha aka ndị e ji n’aka e ji aha nnọchi ewube n’olu Ẹzaa. Ọ bụ n’olu Ẹzaa ka e si nweta njatule e ji mee nchọcha a. Aha aka bụ aha aka mkpa a na-enye mmadụ, ebe, anụmanụ, na ihe ndị ọzọ. Site n’ịgbaso atụtụ mmado echiche, nchọcha a zipụtara na ọtụtụ n’ime aha ndị a tụchapụtara na-ezipụta nkwenye agbụrụ, omenala na ahụmihe. Nke a gosipụtara na aha nnọchi mwube na mwegharị echiche okwu n’asụsụ dị iche iche. Ọzọ, ọ bụ onye nwere ezi nghọta banyere echiche okwu na olu Ẹzaa pụrụ isite na nchemi echiche ghọta ihe okwu ndị a na-akọwa.

Ọkpụrụkpụ okwu: aha nnọchi, mmado echiche, aha aka, Ẹzaa.

	
1.0 Mkpọlite
Amụmamụ asụsụ na ndokọ ahịrị okwu dị iche iche na-apụta ihe n’ọnọdụ dị iche iche n’asụsụ Igbo nakwa n’asụsụ mba ụwa ndị ọzọ. E nweela ọtụtụ ihe e merela banyere amụmamụ asụsụ na uru asụsụ na-abara mmadụ n’ọnọdụ dị iche iche. Nke a mere ọtụtụ ndị nchọcha na ndị nwere mmasị n’amụmamụ asụsụ, agụmagụ na omenala Igbo ji si n’ụzọ dị iche iche etinye oke nke ha na nkwalite asụsụ, agụmagụ na omenala Igbo. 
Amụmamụ aha nnọchi n’usoro mmado echiche aha aka n’olu Ẹzaa bụ nke ndị ọchọcha bagidere iji zipụta ụụzọ dị iche iche aha nnọchi si atụnye oke na mwube okwu ọhụrụ n’asụsụ Igbo site n’ileru ya anya etu o si apụta ihe n’olu Ẹzaa. Moors (2015) kwuru na aha nnọchi, dị ka alaka amụmamụ asụsụ, pụtara ihe mbụ n’asụsụ Griik ebe a ma ya dị ka metonymia, nke e siri na meta na onymia nweta. Ebe e ji meta ekwu banyere ngabiga ma ọ bụ mbufe okwu, a na-eji nsonaazụ onymia akọwapụta atụmatụ okwu, na onoma nke pụtara mkpọ aha. Ọ gara n’ihu kwuo na nke a apụtaghị na ọ bụ nkọwa dabara adaba banyere nkọwa a pụrụ inye atụmatụ okwu ndị ọzọ nke mbụrụ bụ otu n’ime ha. O kwukwara na Ricoeur (1975/2003) hụtara nke a dị ka ụzọ dị mfe mmadụ pụrụ iso mgbe ọ chọrọ ịgbanahụ iji ọtụtụ okwu kwupụta mbunuche ya. 
Ka ọ dị ugbu a, ndị nkụzi asụsụ na agụmagụ nakwa ndị na-eme nchọcha banyere asụsụ, agụmagụ na omenala Igbo, na-ahụta aha nnọchi dị ka alaka amụmamụ asụsụ Igbo nke nnyocha ya dum na-adabere na nghọta ya dị ka alaka amụmamụ atụmatụ okwu Igbo. Ọ bụ nke a mere Ọkafọ na Ewelụkwa (2012) ji kọwaa aha nnọchi dị ka ‘atụmatụ okwu nke a na-eji edochi aha ihe’. N’otu aka ahụ, Ọfọmata (2013) kọwara na aha nnọchi bụ atụmatụ okwu ndị Igbo ji edochi aha ihe. Ha dum kwenyere na aha nnọchi bụ atụmamtụ okwu e ji eto mmadụ maka agwa ọma onye ahụ na-egosi ndị mmadụ nakwa obodo; ha kwekọrịtakwara na aha nnọchi, dị ka otu n’ime atụmatụ okwu e nwere n’asụsụ Igbo, abụghị naanị otito ka ọ na-eto mmadụ ma ọ bụ ihe, kama e jikwa ya ekwutọ mmadụ ka ọ hapụ ihe dị njọ ma mewe nke dị mma.
Guan (2009) sịrị na nkọwa e nyere aha nnọchi dị ka alaka amụmamụ asụsụ na agụmagụ ọdịnala, bụ́ nke hiwere isi na nkwenye ndị amụmamụ asụsụ ọdịnala, ndị hụtara ya dị ka atụmatụ okwu nke e ji achọ echiche ma ọ bụ akanka okwu mma n’asụsụ. Nchọcha ya gosiri na ndị ọmụmụ asụsụ oge gboo na-ele aha nnọchi anya dị ka mkpụrụ okwu a na-ahụta n’agụmagụ ma hapụ ileru ya anya nke ọma dị ka alaka amụmamụ asụsụ na nzikọrịta ozi kwụụrụ onwe ya. Panther na Radden (1999) sitere na nkwenye ọka mmụta n’amụmamụ Fịlọsọfị si Griikaha ya bụ Aristotle kọwaa aha nnọchi dị ka otu n’ime alaka anọ e nwere na mbụrụ n’amụmamụ asụsụ mgbe ahụ. Site n’oge ahụ, amụmamụ aha nnọchi nọ dị ka otu n’ime ndị a na-atụcha na mbụrụ n’asụsụ na agụmagụ dị iche iche na mba ụwa. Ka ihe karịrị narị afọ gachara, George Lakoff na Mark Johnson bipụtara akwụkwọ ha kpọrọ Metaphor we live by n’afọ 1980. Ọ bụ mgbe ahụ ka ha (Lakoff na Johnson, 1980) kwusiwere ike na aha nnọchi na mbụrụ yiri mana ha abụghị otu ihe. 
Isi sekpụ ntị n’isi okwu ha bụ na aha nnọchi abụghị naanị na ọ bụ alaka amụmamụ asụsụ kama na ọ bụ alaka amụmamụ asụsụ mmata nke na-enye mmadụ ohere iwube okwu ọhụrụ n’ụzọ ọhụrụ n’ihi na ọ na-akọwamị echiche obi mmadụ na nke ụwa. Ọ na-enye mmadụ ohere ịghọta ihe ọhụrụ site n’ịtụnyere echiche mbunuche okwu e kwuru na echiche ihe ọzọ ya na echiche okwu ahụ nwere myiri ma ọ bụ mmekọrịta. Nke a na-egosi na aha nnọchi anaghị ewube naanị okwu ọhụrụ kama ọ na-ewube echiche, akparamagwa na emereme n’ụzọ dị iche iche. 
N’otu aka ahụ, Langacker (1993) kọwara aha nnọchi dị ka echiche okwu, nke na-adabere nke ukwuu na nghọta echiche nsinụbụrụ; a na-eme nke a site n’ịtụcha nghọta echiche ekwumekwu ma ọ bụ ederede ọhụrụ nke odee/okwuu si n’ụbụrụ isi ya wube, nke ọnụụ ga-aghọta site n’ụbụrụ isi nke ya nakwa nka nghọta asụsụ ya. Ụdị nghọta a dị mkpa n’ebe onye ọ bụla ma, ma na-asụ asụsụ nọ maka na asụsụ bụ ụdọ nzikọrịta ozi ebe nzikọrịta ozi n’onwe ya na-arụ ọrụ dị mkpa na ndụ mmadụ kwa mgbe na kwa ụbọchị. Ọ bụ site na nzikọrịta ozi ka mmadụ si egosipụta ka obi dị ya, kọwaa ihe ma ọ bụ kwanụ ewube ụdọ mmekọrịta. Ịmata aha nnọchi dị mkpa maka na a bịa na nzikọrịta ozi dị ka Griffiths (2006) si kwuo, e nwere ụdị ụzọ ozi abụọ: ozi okwuu na ozi ekwumekwu. Ozi okwuu bụ ozi nke okwuu bu n’uche kwuo okwu ebe ozi ekwumekwu bụ ozi ma ọ bụ nghọta/echiche ekwumekwu ahụ wubere n’uche ọnụụ ma ọ bụ nke ọnụụ n’onwe ya tụgharịtara n’ozi e ziri. Ọ bụ nke a mere o ji dị mkpa na okwuu na ọnụụ bụ ndị ma asụsụ ahụ nke ọma ma bụkwara ndị ga-aghọta onwe ha iji wezụga nghọtahie na-esite na mgbagwo echiche.
Nwaoke, Eze na Nwode (2020) kọwara aha nnọchi dị ka okwu a na-eji edochi aha ihe. Ha kwukwara na nke a na-apụta ihe n’ụzọ dị iche iche ma nwekwaa etu o si ebute mgbagwo echiche n’olu ndị Ẹzaa. Nkọwa ha gosiri na aha nnọchi bụ alaka amụmamụ asụsụ ma bụrụkwa otu n’isi okwu ndị a na-atụcha n’asụsụ dị iche iche na mba ụwa, ọ kachasị mgbe a na-atụcha ma ọ bụ atụle echiche okwu. Akaeze, Abọh na Ugwuoke (2021:148) n’akụkụ nke ha kọwara aha nnọchi dị ka “iji otu ihe gosipụta ihe ọzọ yitere ihe a na-egosipụta.” Amụmamụ aha nnọchi dị mkpa maka na ọ bụ alaka amụmamụ asụsụ na agụmagụ Igbo, nke na-eleru anya n’etu e si eji aha otu ihe, emereme ma ọ bụ nkwenye agbanwerịta aha aka ma ọ bụ njimara onye ma ọ bụ ihe a na-ekwu maka ya. Ọnọdụ dị etu a kwesịrị ileba anya nke ọma n’amụmamụ asụsụ Igbo ọ kachasị ka o si emetụta mwube aha aka n’ihi na ọ na-enye ndị mmadụ ohere iwube okwu ọhụrụ nakwa iji okwu ha wubere kwupụta mbunuche ha n’ụzọ dị mfe n’ebuteghị nsogbu ọ bụla. Amụmamụ asụsụ na-agbado ụkwụ n’ekwumekwu, ederede na nka asụsụ dị iche iche ndị na-enye ndị ọmụmụ ohere ịmụta nka ndị a ma tinyekwa ha n’ọrụ. Ọmụmụ ịtụcha aha nnọchi na njim aha nnọchi na nka ndị na-esochi ya ezipụta echiche okwu n’asụsụ bụ nke na-apụtachabeghị ihe etu o kwesịrị n’amụmamụ asụsụ Igbo. Ọ bụ ya mere ndị nchọcha ji were ohere a akọwapụta ntụnye oke aha nnọchi na mwube aha aka n’ụtọ asụsụ Igbo.
Sophia na Marmaridou (1989) sịrị na aha aka bụ aha aka mkpa e ji ahụdo ihe ma ọ bụ mmadụ anya n’ụbụbọ ma ọ bụ nzikọrịta ozi. Ha gara n’ihu kwuo na aha aka na-enwekwa echiche ndịnime oge ụfọdụ ọ kachasị mgbe a na-esite n’ihe a ma ma ọ bụ ụdị agwa ma ọ bụ ihe mere were wube echiche okwu. Ha nyere atụ Judas onye a mara rara Jizọs nyefe n’aka ndị gburu ya nakwa ụdị echiche aha aka ahụ bụ Judas na-enye n’echiche obi. Obi na Chukwuogor (2021) sịrị na ọtụtụ mmadụ na-eji akara echiche aha aka mana nke ahụ abụghị ihe kwesiri ekwesi n’ihi na echiche aka mkpa aha nnọchi pụrụ inye pụrụ ịpụta ihe dị iche iche n’ebe dị iche iche dị ka ndokọ okwu, ọnọdụ nakwa ndị sonyere na ụbụbọ si zipụta ma ọ bụ ghọta ya.  Xamrokulovna(2023) kwadoro na aha aka bụ aha aka mkpa ma kwuo na ndịiche dị n’etiti aha aka na ahaizugbe bụ na aha izugbe nwere ike ịrụ ọrụ nkọwa nye otu ihe kpọm kwem ma ọ bụ kọwaa ihe niile nọ n’otu otu ma ọ bụ agbụrụ. Ọ gara n’ihu kwuo na mgbe ọ bụla mkpọaha bụ aha aka, mkpọaha ahụ anaghị enwe echiche ọzọ karịa onye ma ọ bụ ihe ahụ a na-ekwu maka ya. Rami (2015) kwuru na ọ bụ ezi okwu na aha aka na-akọwakarị otu ihe kpọm kwem mana na e nwere ọnọdụ ebe a na-esite n’otu aha aka ewube ọtụtụ echiche nye ihe dị iche iche n’usoro okwu. Ọ bụ ụdị ọnọdụ a nke aha aka ndị e sitere n’aha nnọchi wube n’ụtọ asụsụ Igbo na-enye mere ndị nchọcha ji nwee mmasị ileba anya na nke a.
Moisiuk na ndị ọzọ (2022) sịrị na aha nnọchi bụ otu ụzọ nka e si akwalite asụsụ ma na-etinye ya ihe ọhụrụ na-adịbughị na mbụ. Ha gara n’ihu kwuo na aha nnọchi akwụbughị n’onwe ya n’oge mbụ, nke mere e ji were na-atụcha ya dị ka alaka amụmamụ mbụrụ. Nhụta a na-ahụtabu ya na mbụ dị ka alaka mbụrụ mere ọtụtụ ndị nchọcha amụmamụ asụsụ ji na-ahụta ya dị ka nsiri na nchegharị echiche, nke sitere na myiri echiche na ntụnyere agwara echiche okwu, nke na-ezipụta echiche na njimara okwu mbunuche.
Ka ọ dị, ọtụtụ ndị nchọcha agbaala mbọ ịchọpụta ọrụ aha nnọchi na atụmatụ okwu ndị ọzọ na-arụ n’ụtọ asụsụ. Panther na Thornburg (2009) sịrị na azịza ndị mmadụ na-enyekarị mgbe ọ bụla a jụrụ ajụjụ banyere ọrụ aha nnọchi na atụmatụ okwu ndị ọzọ na-arụ n’ụtọ asụsụ bụ na o nweghị ọrụ ha na-arụ n’ụtọ asụsụ.Ha gara n’ihu sị na tupu mmadụ aghọta aha nnọchi (ma ọ bụ atụmatụ okwu mbụrụ), na onye ahụ ga-agba mbọ leruo ya anya nke ọma dị ka ngalaba amụmamụ ụtọ asụsụ n’otu aka ma ọ bụ nke atụmatụ okwu n’aka nke ọzọ.
Fu (2012), n’akụkụ nke ya, kwuru na ọtụtụ nchọcha e merela banyere aha nnọchi bụ ndị pụtara ihe n’ụbụbọ n’ụdị akụkọ ozi, edemede akụkọ ma ọ bụ nkọwa. Ọ gara n’ihu kwuo na nchọcha ndị niile e mere banyere aha nnọchi n’ụdị ụbụbọ bụ ndị metụtara ụtọ asụsụ. Nkọwa nchọcha ndị ahụ na-egosi na amụmamụ aha nnọchi dabara adaba bụ nke kwesịrị igosi etu aha nnọchi, dị ka atụmatụ okwu nakwa amụmamụ ụtọ asụsụ, si ezipụta echiche okwu site na mmekọrịta echiche.Ụtọ asụsụ n’onwe ya bụ otu n’ime ngalaba kachasị mkpa n’amụmamụ asụsụ ọ bụla n’ihi na ọ na-enyere ndị mmadụ aka ịmata mkpụrụ okwu ma ọ bụ ndokọ okwu dabara n’ekwumekwu ma ọ bụ ederede ọ bụla iji zipụta mbunuche ha etu o kwesịrị. 
Ọ bụ ezi okwu na ọ bụ asụsụ ka ndị mmadụ ji ekwupụta mbunuche ha mana etu ha si hazie asụsụ na ka ha si kwupụta ya dị mkpa. Ọ bụ nke a mere Igbo Adị nke Mbah na ndị otu ya (2013:139) ji kọwaa ụtọ asụsụ dị ka “usoro ekwumekwu na ndịzi asụsụ”. Oji (2006) n’aka nke ya sịrị na oge gara aga, ụfọdụ rụrụ ụka na amụmamụ ụtọ asụsụ abụghị ihe dị oke mkpa maka ịmụta asụsụ ọ bụla nke ọma, mana ndị kwenyesịrị ike n’ụka ahụ aghọtaghị na epum na asụsụ ịbọ abụghị otu, ọ kachasị mgbe a na-eleba anya n’usoro mmata ma ọ bụ mmụta asụsụ maka na onye ọ bụla kwenyere na mmadụ na-amata ma na-asụ epum (asụsụ mbụ, A1) ya n’agbaghị mbọ ọ bụla banyere mmata ụtọ asụsụ ya mana tupu mmadụ amalite ịsụ asụsụ ịbọ (A2), onye ahụ ga-agba mbọ mụtachaa ụtọ asụsụ nke abụọ ahụ nke ọma. Ọ bụ ọnọdụ a mere ọtụtụ mmadụ ji enweli ike iji aha nnọchi akparịta ụka n’asụsụ mbụ/epum ha, dị ka olu Ẹzaa ji eme nke ya, n’agbaghị mbọ ọ bụla. Mana onye ọ bụla chọrọ ime nke ahụ n’asụsụ ịbọ ya, ga-agbasị mbọ ike ịmụta asụsụ ahụ nakwa ka atụmatụ okwu na ụtọ asụsụ ahụ si arụ ọrụ. 
Onye na-asụ epum ya na-esite n’ụtọ asụsụ mbunisi ya ewere iwu ndokọ asụsụ ndị o ji ahazi asụsụ ahụ mana onye na-asụ asụsụ ahụ dị ka asụsụ ịbọ ya enweghị ụdị ohere ahụ. Nwala (2004) na nkọwa nke ya kwuru na mgbe a na-akọwa ụtọ asụsụ site n’ileba anya na mmebe na usoro okwu, ihe a na-akọwa bụ ụzọ e si ahazi mkpụrụ ụda asụsụ na mkpụrụ okwu n’ime usoro okwu dị iche iche n’ụzọ dịziri adịzi. Nwankwegu na Nwode (2012) sịrị na e nwere ọtụtụ nkọwa ndị mmadụ nyerela ụtọ asụsụ mana ọ bụ abụọ ma ọ bụ atọ n’ime ha bụ ndị dabara adaba. Ha gara n’ihu kọwaa ụtọ asụsụ dị ka iwu mbunụbụrụ, nke na-achịkwa asụsụ. Ha kọwakwara ụtọ asụsụ dị ka iwu nke na-enye ntụzi aka banyere etu e si ejikwa ma ọ bụ ahazi asụsụ. Nkọwa ha kọwapụtakwara na ụtọ asụsụ gụnyere amụmamụ ụda asụsụ (fonọlọjị), amụmamụ mmebe okwu (mọfọlọjị), amụmamụ usoro okwu (sintaks) na amụmamụ echiche (semantiks). Nke bụ ezi okwu bụ na nchọcha a metụtara amụmamụ echiche. Ọzọ, ọ bụ okwu ndị dị n’asụsụ ka e ji ewube aha nnọchi; nke a mere ntụle aha nnọchi ji bụrụ nke nwere ike imetụta ngalaba ụtọ asụsụ ndị a kpọrọla aha n’elu. Etu o sila dị, mbunuche nchọcha a bụ ịtụcha aha nnọchị n’usoro mmado echiche aha aka n’olu ndị Ẹzaa.
2.0 Usoro nchọcha
Nchọcha a bụ nke ndịzima; ọchọcha sitere n’olu Ẹzaa sere njatule ndị dabara adaba na nchọcha a. E depụtara njatule ndị e nwetara na tebul 1 na tebul 2 ma tuchaa ha. A gbasoro atụtụ mmado echiche mee nchọcha a. Mmado echiche bụ usoro/atụtụ e ji ahagide okwu abụọ ma ọ bụ ọnọdụ abụọ dị iche iche iji zipụta echiche a tụrụ anya ya. Ọ dị mkpa na ebe ọ bụla e ji aha nnọchi zipụta mbunuche mmadụ, na ndị a na-agwa ghọtara kpọm kwem ihe bụ mbunuche ozi ha nwetara. Ha pụrụ ime nke a site n’ịmado echiche nghọta ha n’ụdị ya na nke okwuu/odee ga-agakọ, iji hụ na mbunuche ekwumekwu ma ọ bụ ederede dabara nke ọma.Obitube (2017) kọwara na ọtụtụ ndị nchọcha kwurula banyere atụtụ mmado echiche na mbụ rụgara aka n’akwụkwọ Kikuya Ichikawa bipụtara n’afọ 1963. Aha Kikuya Ichikawa kpọrọ akwụkwọ ya ahụ bụ Methodology for creative research. Obitube gara n’ihu kwuo na e nwere ụzọ abụọ e si etinye mmado echiche n’ọrụ. Nke mbụ bụ site n’ịkwalite mgbanwe echiche akara okwu pụrụ iweta n’asụsụ, ebe nke abụọ bụ ịkwalite mgbanwe echiche ewumewu ma ọ bụ ndokọ okwu pụrụizipụta. Arua na ndị ọzọ (2020) sịrị na atụtụ mmado echiche chọrọ ka e nwee ngakọ/nhagide okwu ma ọ bụ ọnọdụ abụọ iji zipụta echiche a tụrụ anya ya. Ngakọ a na-abụ nhagide okwu nsiri wube na okwu mbunuche nke na-eme ka e site n’ihe a naghị ahụ anya zipụta nke a na-ahụ anya ma ọ bụ site n’okwu nkịtị zipụta echiche gbara ọkpụrụkpụ. Ha gara n’ihu kwuo na ihe ọzọ dị mkpa banyere atụtụ a bụ na a na-eji nka asụsụ atụgharị ma tụchapụta echiche ọhụrụ site n’ịtụgharị okwu dị n’asụsụ ma sikwa etu ahụ zipụta okwu ọzọ. Ọ bụ agwara ndị atụtụ a nwere nakwa etu o si metụta isi okwu e ji n’aka mere ọchọcha ji gbasoro ya mee nchọcha.
3.0 Aha nnọchị n’usoro mmado echiche aha aka n’olu ndị Ẹzaa
Aha aka bụ njirimara aka mkpa dị iche iche a na-enye mmadụ, ebe, anụmanụ, na ihe ndị ọzọ. Obi na Chukwuogor (2021) sịrị na ọ bụ ọrụ njirimara mere o ji bụrụ ihe nhịa ahụ ịkọwa echiche aka mkpa aha aka ọ bụla na-enye. Ebe nchọcha a bụ nke na-atụcha aha nnọchi n’usoro mmado echiche aha aka n’olu Ẹzaa, ọ bụ naanị aha aka ndị e sitere n’aha nnọchi wube ka ọchọcha lebara anya. Ha bụ aha mmadụ na aha ebe n’ihi na ọ bụ naanị ha ka ọchọcha nwetara mgbe ọ na-esere njatule e ji mee nchọcha. 
3.1 Aha mmadụ ndị e sitere n’aha nnọchi wube n’olu Ẹzaa
N’ogo a, e zipụtara ma tụchaa aha mmadụ ndị e sitere n’aha nnọchi wube n’olu Ẹzaa. E zipụtara nke a na tebul ma kọwaa ha n’otu n’otu. Lee ha na tebul 1 dị n’okpuru.
Tebul 1: Aha mmadụ ndị e sitere n’aha nnọchi wube n’olu Ẹzaa
	
	Olu Ẹzaa
(Aha mmadụ)
	Olu Ẹzaa
(Usoro okwu ya)
	Igbo Izugbe
	Mpụtara

	1.
	Àkpátankụ́
	Àkpáta ńkụ́
	Ebe a na-awụsa/achịkọba nkụ
	Nwa a mụrụ ebe a na-awụsa nkụ

	2.
	Nwáògbodouhwú
	Nwá ògbodo úhwú
	Nwa mbara ezi
	Nwa a mụrụ na mbara ezi

	3.
	Nwáụ̀tsụlọ 
	Nwáụ̀tsọ́ụ́lọ̀
	Nwa ime ụlọ
	Nwa a mụrụ n’ime ụlọ

	4. 
	Nwáokpòro

	Nwáókpòro

	Nwa ugbo akpụ (ma ọ bụ nduku/ji nwa nnu)
	Nwa a mụrụ ebe a kọrọ akpụ ma ọ bụ ebe a kọrọ nduku/ji nwa nnu

	5.
	Nwáọbá
	Nwá ọ́bá
	Nwa ọba
	Nwa a mụrụ n’ọba ji

	6.
	Nwáamkpu
	Nwáa ḿkpu
	Nwa (ọba/mkpu) ede
	Nwa a mụrụ na mkpu ede

	7. 
	Nwámgbebù 
	Nwáḿgbebù 
	Nwa mgbochi
	Nwa a mụrụ ebe a na-agba/ a gbara mgbochi

	8.
	Nwáopfù

	Nwáópfù

	Nwa ugbo ji
	Nwa a mụrụ n’ugbo a kọrọ ji

	9. 
	Nwáèke
	NwáÈké
	Nwa Eke
	Nwa a mụrụ ụbọchị Eke

	10.
	Nwáorìe 

	NwáÓrìe 

	Nwa Orie
	Nwa a mụrụ ụbọchị Orie

	11.
	Nwáàhwọ
	NwáÀhwọ
	Nwa Afọ
	Nwa a mụrụ ụbọchị Afọ

	12.
	Nwáǹkwọ
	NwáǸkwọ́
	Nwa Nkwọ
	Nwa a mụrụ ụbọchị Nkwọ

	13. 
	Nwáòkeakụ
	NwáÒke Àkụ
	Nwa oriri ji/afọ ọhụrụ
	Nwa a mụrụ ụbọchị oriri ji/afọ ọhụrụ


Aha ndị e depụtara n’elu na-egosi na aha nnọchi nwere ụzọ o si etinye oke na mmụba okwu ọhụrụ n’olu Ẹzaa, ọ kachasị ka o si metụta aha ndị mmadụ na-aza. A bịa leruo anya n’usoro mwube ụtọ asụsụ aha nnọchi ndị a dị n’elu (1–13), a ga-achọpụta na aha ndị niile dị na (2–13) ji “nwa” malite. “Nwa” na-arụ ọrụ ọrụ dị ka mkpọ aha ebe okwu ndị ọzọ na-eso ya n’azụ na-arụ ọrụ nkọwa aha n’agbanyeghị na ụfọdụ n’ime okwu ndị ahụ na-arụ ọrụ dị ka nkọwa aha bụ mkpọ aha nkọwa, ebe ndị ọzọ bụ nkebi okwu nkọwa aha.
Okwu ndị bụ aha nkọwa gụnyere nkụ, okporo, ọba, mkpu, mgbebu, opfu, Eke, Orie, Ahwọ, na Nkwọ, ndị pụtara ihe n’ọmụma atụ (1, 4–12). Etu o sila dị, ogbodo uhwu, ụtsọ ụlọ, oke akụ bụcha nkebi okwu mkpọ aha mana ha na-arụ ọrụ nkebi okwu nkọwa n’ime usoro okwu ndị ahụ ha nọ n’ime ha n’ihi na ha na-akọwa nwa. Nke a na-egosi na mgbe ọ bụla e sitere n’aha nnọchi wube aha mmadụ n’olu Ẹzaa, a na-enwe “Nwa”, nke na-arụga aka nye onye a na-ekwu maka ya (okwu mbunuche) ebe aha ma ọ bụ nkebi mkpọ aha nkọwa na-esochi ya na-enye aka zipụta echiche okwu nsiriwube aha ahụ, nke na-akọwakwa onye ahụ kpọm kwem. Nke a mere Àkpátankụ́ (1) ji bụrụ ndebiri/nchabi nwaàkpátankụ́. Dị ka aha nnọchi, ọ bụ naanị ndị mara olundị ahụ nke ọma ga-aghọta echiche okwu ndị ahụ na-ezipụta.
3.2 Aha ebe/obodo ndị e sitere n’aha nnọchi wube n’olu Ẹzaa
N’ogo a, e zipụtara ma tụchaa aha obodo ndị e sitere n’aha nnọchi wube n’olu Ẹzaa. E zipụtara nke a na tebul 2 ma kọwaa ha n’otu n’otu. Lee ha n’okpuru.
Tebul 2: Aha ebe ndị e sitere n’aha nnọchi wube n’olu Ẹzaa
	
	Olu Ẹzaa
	Igbo Izugbe
	Mmebere aha nnọchi 
	Mpụtara
	Ebe ha pụtara ihe n’ahịrị okwu

	14.
	Ẹ́nyaghàraigwe
	Anya hapụ igwe (kedụ ebe ọ ga na-ele?)
	Ẹ́nya + ghàrá + ígwé 
	Ndị bi n’elu ugwu
	Ọ bụ onye Ẹ́nyaghàráígwé

	15.
	 Ágbakoro
	A gbagoro (n’elu ugwu)
	 Á + gbakoro
	Ndị bi n’elu ugwu
	O bu l’Ágbakoro

	16.
	Áṅanchị̀ 

	E gee ntị
	Á + ṅaa + nchị̀ 

	Ebe a na-anọ mara mgbe ndị iro na-abịa
	A nwụrụ ya l’Áṅanchị̀ 


	17.
	Òkweríké 

	Ebe kwere ike

	Ò + kweru + íké 

	Ebe ọgụ nọ sie ike
	M bụ onye Òkweríké 

	18.
	Ékwetekwé 
	E kwere ma jụ ikwe (ma mechakwara kwere)
	É + kwe + ta + ekwé 
	Ebe ọgụ nọrọ sie ike (mana mmeri mechara dị)
	Anyị gụrụ ẹkwọ l’Ékwetekwé

	19.
	Óshiegbé 
	Oche egbe
	Óshi + egbé 
	Ebe a na-edowe egbe/ ngwa ọgụ
	Óshiegbé ta-etedu ẹnya.

	20.
	Ọ̀kpọ́kụegbe
	Ebe mkpokọ egbe
	Ọ̀kpọ́kụ + egbe
	Ọnọdụ nnọkọ ebe a na-awụsa egbe
	Ọ̀kpọ́kụegbe dụ ntse l’ibe anyị


	Ẹ́nyaghàraigwe (14) na Ágbakoro(15) nwere otu echiche mana aha ha abụghị otu. Atụ (14) bụ aha nchụta sitere n’ajụjụ, nke bụ Anya ghara igwe ọ ga-elezi ebe? Aha nnọchi a sitere n’ajụjụ nzaraonwe bụ otu n’ime aha obodo a na-enweta n’ọnụmara nakwa n’obodo dị iche iche ndị Ẹzaa bi na ya. Nke a bụ n’ihi na aha a sitere na ka ọdịda ala obodo si dị. A bịa ebe ndị Ẹzaa bi, a na-akpọ ebe obibi dị n’ugwu ha Ẹnyagharụigwe ma ọ bụ Agbakoro. Nke a bụ maka na onye na-abata n’obodo ahụ na-adị ekiri urukpu igwe. Mgbe ọ batachara n’obodo, ọ na-anọ ebe ahụ dị ka onye nọ n’ugwu ekiri obodo ndị ọzọ; nke a mere e ji akpọkwa ụfọdụ Agbakoronke pụtara A gbagoro. E deruo ya n’isi, ọ ga-abụ A gbagoro n’elu ugwu a hụ obodo.
	Atụ (16), Áṅanchị̀, pụtara E gee ntịn’usoro okwu Igbo Izugbe. Obodo ndị na-azakarị ụdị aha a n’Ẹzaa bụ ndị bi n’ókè obodo Ẹzaa na obodo ndị ọzọ na-abụghị Ẹzaa. Echiche aha a na-enye bụ na ọ bụ e gee ntị, a mara ma udo adị ma ọ bụ na udo adịghị. Nke gosiri na nchụta echiche aha obodo a dabere n’ọnọdụ mmekọrịta dị n’agbata ndị obodo ahụ na ndị ha na ha nwere ókè ala. Òkweríké (17) na Ékwetekwé (18) pụtara ebe ọgụ nọ sie ike. Ndịiche dị n’etiti aha obodo abụọ ndị a bụ na ọnọdụ nke Ekwetekwe na-esi ike karịa nke Okwerike. Okwerike pụtara na ndị iro kweere ike ebe Ekwetekwe pụtara na ndị mbụ kwechiri, ndị iro ha kwechikwara; o nweghị onye kwere chaara ibe ya, mana e mechara otu ndị chaara ibe ha.
Óshiegbé (19) na Ọ̀kpọ́kụégbè (20) pụtara otu ihe. Naanị n’aha ka ha dị iche. Oshi pụtara oche ebe ọkpọkụ pụtakwara ebe nnọkọ. Naanị ndịiche dị n’etiti oche na ọkpọkụ bụ na a pụrụ ibugharị oche mana ọkpọkụ abụghị ihe a na-ebugharị ebugharị maka na ọ bụ ebe nnọkọ ọha. E nwere ike ibute oche bịa n’ọkpọkụ maka na a na-enwekwa nnukwu osisi ndị na-adị n’ụdị ebe a na-anọ ala nke na-adị ọkpụtọrọ ọkpụ n’ọkpọkụ. Ya mere atụ (19) na (20) ji bụrụ ndị eji akọwa ebe mwụsa ngwa agha nke egbe bụ isi ha. Etu o sila dị, ngwa agha ndị ahụ bụ ndị e ji buo agha mgbe ochie mgbe, mmadụ na-amaghị uru ndụ bara, mana aha ndị a niile e ji mara obodo ndị a bụ ndị ha na-aza ruo taa.
Nchịkọta na mmechi
Nchọcha a zipụtara aha nnọchị n’usoro mmado echiche aha aka n’olu Ẹzaa site n’izipụta aha aka ndị e sitere n’aha nnọchi wube. Ya mere nchọcha a ji bụrụ ụzọ e si na-egosi na ọ bụ naanị aha mmadụ na aha ebe bụ aha aka ndị e ji n’aka e ji aha nnọchi ewube n’olu Ẹzaa. Ọ bụ n’olu Ẹzaa ka e si nweta njatule e ji mee nchọcha a site n’isere aha aka ndị e sitere n’aha nnọchi wube. Aha bụ aha aka mkpa a na-enye ma ọ bụ nke e ji mara mmadụ, ebe, anụmanụ, na ihe ndị ọzọ kpọm kwem. Ọchọcha gbasoro atụtụ mmado echiche tụchara njatule ndị e seere. Nchọcha a zipụtara na ọtụtụ n’ime aha aka ndị a tụchapụtara na-ezipụta nkwenye agbụrụ, omenala na ahụmihe ndị Ẹzaa. Nke a gosipụtara na aha nnọchi nwere ụzọ o si atụnye oke na mwube na mwegharị echiche okwu n’asụsụ dị iche iche. Ọzọ, ọ bụ na ọ bụ onye nwere ezi nghọta banyere echiche okwu na olu Ẹzaa pụrụ isite na nchemi echiche ghọta ihe okwu ndị a na-akọwa dị ka aha aka mkpa nye mmadụ ma ọ bụ obodo. Ọchọcha jikwa ohere a na-ekwu ka ndị nchọcha leruo anya nke ọma mara ma e nwere ka aha nnọchi si atụnye oke na mwube aha aka ndị ọzọ na-abụghị aha mmadụ ma ọ bụ aha ebe/obodo.

